
Kalaallit Nunaanni politimesteri nunap ilaani aalajangersimasuni immikkut 

akuersissuteqartarsinnaannera periarfissaqartillugu nunami maani inunnik angallassissutini biilini 

assakaasut quaannaveeqqutillit atoqqusaajunnaarnissaat siunertaralugu naalagaaffeqatigiinni 

oqartussaaffinnut saaffiginneqqullugit  Naalakkersuisut peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortaq  Steen Lynge, Demokraatit) 

 

Ullumikkut angallassissutigisartakkatsinni assakaasut quaannaveeqqutillit amerlanernut ukiukkut 

isumannaalissanermi atortuupput. 

Siunnersuuteqartup silaannarmik mingutsitsinerup sananeqaatinillu minnernik mingutsitsinerup 

annikillisinnissaa kissaatigiguniuk sumiiffinni amerlanerni eqqakkanik ikuallaaviit aallartissutigigunigit 

pitsaanerussagaluarpoq.  

Tassani sananeqaatinik minnernik annikillisitsineq annertunerungaassaaq angallannermilu 

isumannaallisaaneq annikillisinneqassanani.  

Imaluunniit asfaltip pitsaassuseqarnerunissaa qulakkeerneqarsinnaavoq. Imaluunniit piffissami 

atuutilersitsiniarfimmi angallassissutit avatangiisinut akitsuuteqartinnissaat qulakkeerneqarsinnaavoq. 

Immaqaluunniit inunnut biilit dieselitortut atoqqusaajunnaarsinneqarsinnaapput. 

 

Assakaasut quaannaveeqqutillit mingutsitsisarput, aammali bremsit kinequtaat taamaapput. Assakaasut 

qunaannaveeqqutillit aqqusinernilu ujaraaqqat ataatsimut sananeqaatsinik minnernik aamma 

mingutsitsisorujussuusarput. Apeqqut tassaavoq, tamanna siunnersuuteqartup sunniutissaatigisaatut uani 

saqqummiunneqartutut sunniuteqassanersoq. Asfalti aamma taarserneqarsinnaavoq, taamaalilluni 

bitumenik, ujaqqanik arsakunillu akoqanngitsoq atorneqassalluni, imaluunniit sananeqaatsit minnerit 

mingutsitsinerat killilerniarlugu ujaraaqqat atorneqartarnerat killilerniarneqarsinnaalluni. 

 

Silaannarmik mingutsinerup annikillisinneqarnissaanik kissaateqarneq iluarisimaarnaraluaqisoq 

isumaqarpugut naammattumik misissuinani immaqalu ukiut arlallit atuutilersitsiartuaarnani 

aallartissutigissallugu eqqortuunngitsoq. Aamma ukiukkut assakaasut saattunnguit akiisa pitsaassusaasalu 

misissornissaat pingaaruteqarpoq. 

 

Taamatut naatsumik oqaaseqarluta siunnersuutip uuma itigartinneqarnissaa Nalakkersuisullu 

allannguutissatut siunnersuutaasa akuerineqarnissaa inassuteqaatigarput. 

 


